
ÁLYKTUN AÐALFUNDAR BSRB UM HÚSNÆÐISMÁL
 

Eftir þær breytingar sem gerðar voru á húsnæðislöggjöfinni árið 1998 hafa möguleikar launafólks á lágum tekjum og meðaltekjum til að afla sér húsnæðis versnað. Þeir sem kaupa íbúðir fá lán sín að hluta sem húsbréf en einnig þarf fólk að sækja út á almennan lánamarkað þar sem vextir eru háir. Enda þótt húsbréf séu almennt á lægri vöxtum en lán úr lífeyrissjóðum og bönkum fylgir sá böggull skammrifi að verðgildi húsbréfa er sveiflukennt og háð mishárri ávöxtunarkröfu. Ef eftirspurn eftir húsbréfum á verðbréfamarkaði er lítil aukast afföll bréfanna með tilheyrandi búsifjum hjá húsnæðiskaupandanum. Hvað tekjulægsta fólkið snertir þá á það ekki lengur kost á því að öðlast eignarhúsnæði eins og áður var í verkamannabústaðakerfinu og þarf því að leita út á rándýran leigumarkað sem er, einkum á fjölmennustu þéttbýlissvæðunum, mjög takmarkaður eins og langir biðlistar bera vott um. Húsaleiga er einna lægst hjá félagslegum aðilum, þ.e. á vegum sveitarfélaga svo sem hjá Félagsbústöðum í Reykjavík, námsmannasamtökum, Öryrkjabandalaginu og fleirum. Hins vegar hefur svigrúm þessara aðila þrengst mjög eftir að vextir á opinberu lánsfjármagni voru hækkaðir úr 1% í 3,5%. Ef þessi vaxtahækkun er umreiknuð í húsaleigu þá leiðir hún til 25% hækkunar á henni. Einkum hefur verið rætt um tvær leiðir til þess að bæta stöðu þessara aðila, annars vegar að lækka vexti á lánsfjármagni til þeirra að nýju eða koma til móts við þá með sérstöku stofnfjárframlagi. Hvorugt hefur gerst þrátt fyrir óljós fyrirheit og enn eru engin teikn á lofti um að áform séu uppi um slíkt. BSRB telur mikilvægt að nú verði lögð rækt við þriðju leiðina, að veita leigjandanum aukinn beinan stuðning en þar með fengi byggingaraðilinn einnig óbeinan stuðning. Samhliða þessu er brýnt að taka stuðning við húsnæðiskaupendur til endurskoðunar með það fyrir augum að koma á fót húsnæðisbótakerfi sem leysi vaxtabætur og húsaleigubætur af hólmi. Húsnæðisbótakerfið geri þannig ekki greinarmun á eignarformi íbúðarhúsnæðis. 

BSRB leggur áherslu á að ríki, sveitarfélög og samtök launafólks, Leigjendasamtökin og félagslegir byggingaraðilar þurfi sameiginlega að koma að lausn húsnæðisvandans á eftirfarandi hátt: 

1) Stuðningur við leigjendur og húsnæðiskaupendur, einkum til þeirra sem eru á meðaltekjum og þar undir, verði aukinn verulega og samræmdur með tilkomu húsnæðisbóta. Að þessum stuðningi komi bæði ríki og sveitarfélög.

2)  Lífeyrissjóðir taki um það skuldbindandi ákvörðun að tryggja með kaupum á húsbréfum að afföllum verði haldið í lágmarki.

3)  Lífeyrissjóðirnir sjái félagslegum byggingaraðilum fyrir lánsfjármagni með 4% raunávöxtun að hámarki að því tilskildu að ríkið gangist í ábyrgð fyrir lánin.

4)  Sveitarfélög tryggi nægjanlegt framboð á lóðum til félagslegra byggingaraðila og kanni með hvaða hætti unnt sé að greiða fyrir hraðvirkum framkvæmdum.

5)  Sveitarfélög veiti byggingaraðilum sem reisa leiguhúsnæði á félagslegum forsendum tímabundinn afslátt á gjöldum til sveitarfélagsins.

6)  Þar sem biðlistar eru eftir leiguhúsnæði hafi viðkomandi sveitarfélög frumkvæði að því að reisa eða kaupa húsnæði til útleigu í samræmi við lagaskyldur sveitarfélaganna.

